
Dell’AneideCanto vi.





209.




Maje de la razza nostra hà da venire
Giovane chiù valente a spata, e lanza,
Che chiù ’n coppa a le nuvole saglire
Faccia de Talia tutta la speranza.
La stessa Romma non potrà mai dire
(Si bè prena d’Aroje sempe la panza
Hà da tenere) che ne sia mai schiuso
Giovane chiù valente, e vertoluso.




210.




Che Fede! che Piatate! che Valore!
E chi a pede, o a cavallo maje Farria
Co sso famuso Aroje lo bell’omore?
Ca la pellecchia nce la lassarria.
Giovane sfortonato, (uh che dolore!)
Oh si la mala sciorte pe la via
Se rompesse lo cuollo a quacche fossa,
Tu sarrisse Marciello ’n carne, e ’n ossa.




211.




De rose, e giglie dateme tre sporte,
E a sto Nepote mio ’ntrà ste sbenture,
Si be st’onore sia ’ncienzo a li muorte,
Voglio fare na chioppeta de shiure.
Anea ’ntese accossi tutta la sciorte
De la soa razza : e pò pe le chianure
De chillo bello Alisio a passiare
Se mette, e quanto nc’è, vole annasare.




212.




Cossì Anchiso a lo figlio quante nc’era:
De bello a sto paese, le mostraje,
E co le grolie de la razza autera
De speranze comm’otre l'abbottaje.
Chiacchiarianno pò pe ’nfì a la sera
De le guerre de Talia lo ’nformaje,
E comme a chille puopole soperve
Isso dare potea cotogna acerve.

